
Ko Te Pirirākau te tuakana i te iwi o Ngāti Ranginui. Ka heke ngā uri o Ngāti Ranginui mai i tēnei tupuna, i a 
Tūtereinga. 

Nō te taenga mai o te waka Tākitimu, te orokohanganga mai o Te Pirirākau, nō Ranginui te tupuna matua o Ngāti 
Ranginui, ki a Tūtereinga, ki a Rangiwhakakaha, i noho ki Oikemoke. 

Mai i te wahapū o te awa Wairoa, ki uta ki te pae maunga o Kaimai, ki te awa Poupou, ki te awa Aongatete. Kua roa 
a Te Pirirākau e noho ahi kā ana ki tēnei rohe, haere ana he whakatipuranga, haere ana he whakatipuranga. 

Ahakoa, i ngākau rua ngā kaumātua ki ngā tamariki e tākaro ana ki Tahataharoa, he papa tākaro nui tonu i hīkoia 
e ngā uri o Tūtereinga. He papa ako mahinga ika, ako hauhake kai anō hoki, ā, i ākona e mātou ngā hītori me ngā 
ōhāki o Tūtereinga ki a mātou. 

He mea tuku iho ngā pakiwaitara o Tūtereinga me tōna honohono ki Tahataharoa me Te Tawa, ki ngā whakareanga 
hei tāhuhu kōrero o tā mātou tīmatatanga. Nā te ōhāki, i tukuna ki a mātou e Tūtereinga, kua wāhi tapu rawa a 
Tahataharoa ki roto i te rohe o Te Pirirākau. 

Ka kaumātua ana a Tūtereinga, ka pātaingia ia ki te takoto ki runga o Mauao ki te taha o ōna tūpuna; ka whakahoki 
atu ia: 

Kāo. Tanumia ahau ki Tahataharoa kia rongo ai ahau ki te tangi o te tai. 

Nā, ka whakatau a Tūtereinga kia tanumia ki Tahataharoa, hāngai atu ana ki te pā o tōna matua ki Pukewhanake, ka 
mātiro atu ki Oikemoke, hāngai atu anō ki Mauao – te tohu whenua rangatira o Tauranga Moana. Nā te tanumitanga i 
mana whenua ai te hapū. Nā te ōhāki i whakatakoto te haepapa ki ōna uri ki te manaaki i te mauri o tana ohākī me 
te nehunga atu ki te whenua. 

Nā te tapu o te tangata, i muna ai te wāhi ake i rua kōiwitia ia. Ki tā Te Pirirākau, he wāhi tapu te whenua katoa. 
Hei tā ō mātu kaumātua, ki te takahia ōna kōiwi, ko te mauri anō ka takahia. Nā te ohākī, me ngā kawa nehu i 
kawea i taua wā i waihanga i tētahi tūhonotanga tē taea te whati ki ōna uri, ā ki te whenua hoki. Ki te rāwekehia 
ōna kōiwi, ki te kahakina rānei, ka ngaro hoki mātou ōna uri.




